
Iesu - Ömie 
MARK 
 
1.1  
Bapataeto vaejaje ae John-hu jö majëhinövade jöhoje. 
1 God-are Harihe Iesu Kerisohu mu mae barovade jöho na jajivo'ië'e. Ë mu ma aevadoho ëhi 
jiadeje. 
 
1.14-15  
Iesuhu uëvamu visu suovarue ae 4 jabuhu aevoromo hesi ijore ijore jijihare jöhoje. 
14 Ëhi'amu aëro John guduamo bava'oromo savoji gagore ba'amareje. Savoji gagore 
ba'amamu evare Iesuro Galilee sa'are ajiomoromo God-are jö maho majëhinövadeje. 
15 Majëhiromo uënövadeje: God-are maja börömoho rovë'e höjo. Jemë iae ga'ië'arujëjo God-
ro böröme namiromo muebejëvego. Ëhuni uehoro sisëho vuonugo'i God-are jö maho mae 
uehorovohëjo. 
 
1.21-27  
Satan-are aru'aho sisë ae gemu hesi dëre jiamu Iesuhu rarovö'öjade jöhoje. 
21 Ëhi'oromo Iesumëro rue Capernaum amore va'areje. Va'oromo God-are nuho majaho 
rovamu Iesuro God rajahijarue osare va'oromo God-are jö bëhoho röjëhijadeje. 
22 Röjëhijamu heromo tiöromo uvoruomadeje: Hesi jöho darugo'e jö ma-mabëhe javavajëjo. 
Ëhi uvoruomade hesi bëhoho Jew rajo jögoru öri röjëhijarue ariböviehu röjëhijarëhioho hu 
bogo ëhioho majëhi'i a'i hesi birire baejë'ëro jöho majëhijadeje. 
 
23 Jabumëro ëhi uvoruomamu röhu evare majare Satan-are a sisëhu dëre abuejë'e aho ë 
osare hijë'ëro ma-darugo'o uvadeje: 
24 Iesu Nazareth rajoho ja rabëni sihusihuaguo'i rovane höjo. Na ja ijumavuo'ië'anuëjo. Na 
iae ja gavajëjo. Ja God-aro jioromo rovë'e a ma-maemu jië'e ae javajëjo. 
25 Ëhi uavamu hejë'i uavadeje: Jöho vuonugo'i höröjëjo. 
26 Höröjëjamu hejë'i uhure a sisëhuro ë a hesi simanoho huotovahamu bijöbijövoromo övo'o 
höru'o ajiomadeje. Övo'o höru'o ajiomamu a sisëhuro jö'e dadovoromo höröromo va'adeje. 
27 Höröromo va'amu ë aribövioho aho'o tiöjëvadeje. Tiöromo berohoromo uarovareje: Aveho 
mu rabe höjo. No bogo hejarue jöho jövajëjo. Ë iaho daruge baejë'ëro ëhu'ëro huhu jö 
bojëmijë'oho aru'aho sisëho jabu'o ejaharue höjo. 
 
1.32-34  
32 Avohëhë'ëro majae beva'amu gagorovo aëro guomo guomo baejë'e aribövioho aho'o 
Satan-are a sisëhu dëre abue'amë'e aribövioho aho'o ëhi ujuoho rueruomadeje. 
33 Amo raje ae aho'obëhe rueromo Simon-are ojanore gagovoruomadeje. 
34 Gagovamu Iesuro guomo guome gö gö baejë'e ae aho'o jabesi sinoho avohëhoromo 
aru'aho sisëho aho'o a jabesi dëroho rarovö'öjëvonövadeje. Rarovö'öjëvoromo ë aru'aho 
sisëho uënövadeje: Jöe nugohëjo. Nadi nasi jöho huruohohëjo. Iesuhu ëhi jië'e jö jövade hesi 
bëhoho ë aru'aho sisëho jaburo gavë'ego hu ëhi jië'e ae jiamu garuomë'ego ëhuni jövadeje. 
 
2.1-12          
Övo höru'e vuovahë'e a Iesuhu ajamade jöhoje. 
1 Ëhi'amu iae majae gemu niö'i barëjamu gagoro Iesuro Capernaum amore vuonorö'ö 
rovadeje. Rovamu ae aho'obëhe hejare uvamu: Iesu hesi osare hijajë uvamu hegorovo 
2 rueromo ë gagovoruomadeje. Gagovoruomamu röhe aho'obëhe osaho ojanoho rarovo 
barëjadeje. Rarovo barëjamu huro God-are jöho majëhijadeje. 
3 Majëhijamu evare ae ëhi niö'i ëhi niö'i jaburo övo höru'e vuovahë'e aho maratuore giojimo 
barue'i a ioro'iorohuro ma-namijëho rovareje. 
4 Rueromo Iesuare bëhire rue'ië'oromo gavare ae aho'obëhe tagavoromo röhoho rarovë'e 
jiamu gagorovo javu dönö ba'ojiomoromo Iesuare simano namonö dadovareje. Dadovoromo 
maratuohu'o ëhi nume osare ba'amareje. 
5 Ba'amamu Iesuro gavade i'e rovare ariböviohuro hu mae uehorovoruomamu gëgorovo övo 
höru'e vuovahë'e aho uavadeje: Harihëjo. Jasi sisëho uehorovoromo vuonugoromo mu'u 
barëjahë'e höjo. 
6 Mu'u barëjahë'e höjamu hegorovo Jew rajo jögoru öri röjëhijarue a ioro'iorohuro ë 
raromoromo jabesi simanëro uehorovoromo uvoruomadeje: 

7 Asë'ëjo. Ave aho rabëni ëhi jië'e jöho jövajëjo. Ëhi jië'oho huro God-are ihoho ijumajëjo. Hu 
ma-ae höjo. Röhu huro ë aho uavajëjo: Naro jasi sisëho uehorovoromo vuonugoromo mu'u 
barëjahë'e jevajëjo. Ëhi jië'e muoho hesi God-ro gemuëro vaejaje höjo. Ma-aho bogajo. 
8 Ëhi uehorovamu Iesuro hesi dë vövöbajo'ëro gëromo uvadeje: Jabumë ëhi 
uehorovaruëromo uëvadeje: Jemë rabëni uehore gö gö baejarujëjo. 
9 Jemë'o uehorovohëjo. Ave övo höru'e vuovahë'e aho nani ja ëma ua'a'anuëjo: Jasi sisëho 
uehorovoromo vuonugahë'e hö ua'a'anuëjo. Ja ëhi ua'ibejanëjo aho nunoho bogo ga'ibejarëjo 
ja mae o sarere jövë'e javego. Röhu ja bogo ëma ua'a'anuëjo: Ri'öromo jasi maratuoho 
banigojiomoromo nami juvëjo hesi guomo guomoho bogo barëjego ja javojagojöëni. 
10 Röhu ë bogo ëma jövo'ibejane jöho iae na jövo'ejöjo huro ejehoromo ri'ö nami juvego 
jemëro ë muoho garomo ëhuro ga'irarijego God-are A Maho naro sa'are hijajire evare sisë 
mu'uvaje darugoho ëhu'o baejë'e jevego. Ëhi uënugoromo röhu övo höru'e vuovahë'e aho 
uavadeje: 
11 Naro ja uavajëjo: Ri'öromo raromanue maratuoho banigojiomoromo baeromo jasi osahuro 
va'ëjo. 
12 Va'ëjamu hejë'i ruehuro ri'öromo maratuoho ma-burëro banigojiomoromo baeromo ae 
aho'obëhe jabesi nunire höröromo amonö va'adeje. Höröromo va'amu gagorovo ë 
ariböviohuro aho'obëhe tiö'i God rajahiromo uarovareje: Asë'ëjo. Ëhi jië'e mu börömoho 
urimoho no bogo gavare höjo. 
 
4.35-41  
Iesuhu uavamu jovo börömehu ruhosöjade jöhoje. 
35 Iesuro boat-re hiromo ëhi jië'e uhu jöho majëhinugoromo vö'öromamu gagorovo hesi 
aribövioho uëvadeje: Ruehego no aruhe e'u ioni gönö va'arëjo. 
36 Va'arëjamu hegorovo ë Iesuare ariböviohuro ae aho'obëhe ë rëmo'i Iesuhu hijaje boat-re 
iojiomoromo hu boat-re baeromo va'areje. Bava'amu boat ioro'ioroho ëhu'o gemu mae 
va'oruomadeje. 
37 Va'amu buru böröme e'ure rovadeje. Bure rovamu jovohuro hasaromo boat-re ro 
nemoromo ruahoromo abueromo irijiomoromo diruvëvo'ië'adeje. 
38 Diruvëvo'ia'amu gavë'i ijorajoho jaburo gavare Iesu mami'e boat dejonö va'o raromoromo 
simano dövaejaruohuro simane dövaeromo niavë'e jiamu gagorovo ioromo uavareje: Tisa no 
vuovavuo'ië'ajëjo. Na ja nosi jöënioho bogo uehorovanuëjo. 
39 Uehorovanuëjamu Iesuro ri'öromo burohu'o hasajaje jovohu'o uëvadeje: Vuonugohëjo. 
Vuonugohëjamu buroho ahö'ö'i jovoho u'uhoromo ma-jörume ruhijadeje. 
40 Ma-jörume ruhijamu gagorovo hesi aribövioho uëvadeje: Jemë rabëni juhuonivarujëjo. 
Urimë'i jemë bogo ma uehorovevobe rovarijoho na jemë jaruvohu'o ëhi gemuoho ë'arujëjo. 
41 Ëhi gemuoho ë'arujëjamu sisë maro juhuonivoromo uarovareje: Ave aho diehi jië'e ae 
höjo. Huhu uëvë'oho bogo aëremuoho ejaho'i burohu'o jovohu'o jabu'o hesi jöho ejaharue 
höjo. 
 
5.22-24  
22 Riravamu iae ae gemu hesi ihe Jairus-ro rovadeje. Jairus hu Jew rajehu God rajahijarue 
osa muebejaje ae jiadeje. Rueromo Iesu garomo hesi höru bëhire ague aho hiromo 
23 dinamiromo uavadeje: Bësu guomo'ië'ajëjo. Rueromo jasi övoho hesi sinoro bamego 
i'ovoromo hijajo. 
24 Hijajamu hegorovo Iesuro hu'o gemu mae va'adeje. Va'amu ae aho'obëhe tatijiomobe hu'o 
gemu mae ëhi va'oruomadeje. 
 
5.35-42  
35 Iesuro ëhi uavamu gavë'i ae göëro göëro Jairus-are osare jioromo rueromo Jairus 
uavareje: Jasi abojoho mami'e guomë'e höjo. Ëhu'oho rabëni ja tisaho u'uoho bojamijanuëjo. 
36 U'uoho bojamijanuëjamu hegorovo Iesuro he bogo hejanovë'e Jairus uavadeje: Nadi 
juhuonivo'i God mae uehorovonëjo. 
37 Ëhi uanugoromo Peter James o James-are öe John ëho jaburo hu'o va'ojöro uë'i a 
ioro'ioroho nijio'iraejëvadeje. 
38 Nijio'iraejëvonugoromo jaburo va'oromo Jairus-are osare rovareje. Rueromo Iesuro 
gavadeje ae aho'obëhe gagovorovë'ëro garahörö'e baeromo ma-darugo'o nierusuburu'e 
bamoruomamu. 
39 Ëhi'amu gagorovo osare va'oromo uëvadeje: Jemë rabëni garahörö'e baeromo 
nierusuburu'e bamarujëjo. Ë magonaho harihoho bogo guomo'i ma-niavajëjo. 

40 Ma-niavajëjamu hegorovo rueho jaburo Iesu sivoromo ijo'ijahareje. Ijo'ijahamu gagorovo 
Iesuro ë aribövioho aho'obëhe amonö rarovö'öjëvonugoromo magonaho harihu hesi vëmu 
vavu'ohu'o hu'o rovare ae niö'i gemu jabu'o ëhi söjëgoromo magonaho harihehu raromaje 
osare va'adeje. 
41 Osare va'oromo magonaho hesi övore ma'enoromo hesi jöëro uavadeje: Tarita kumajo. Ë 
jöho huotovë'oho ëho uaromo ë'adeje: Bësu naro ja uavajëjo: Ri'öjëjo. 
42 Ri'öjëjamu hejë'i rue magonahohuro ma-burëro ri'öromo nami juvadeje hesi vadunoho 
aho'obëhe 12 jië'ëro. Juvamu gavë'i ae aho'obëhe hu garomo tiöjëvadeje. 
 
7.18-23  
18 Hejarëjamu Iesuro uëvadeje: Ëhi jië'oho na jemë'o uehoroho bogojëvajëjo. Jemë rabëni 
bogo garomo uvarujëjo: Rabe rori'o jiajehu jö'ore va'ë'oho bogo ëhuro aho sisërë'amaje höjo. 
19 Ë hesi bëhoho rabe jö'ore va'ë'oho vövöbajo'eroho bogo abue'i dëre abuejaje höjo. Dëre 
abueromo dëre jioromo suorovoromo bogo aho ijumëvë'e ma-gua gagore va'aje höjo. Ëhu'ëro 
aho God-are nuniroho bogo sisërë'amaje höjo. Iesuhu ëhi jövadoho huro uöromo ë'adeje: 
Jaruvoho ie aho'o ma-ue'ahë'oho God-ro uvaje höjo: Iae mae höjo. 
20 Röhu Iesuro hesi jö vituoho majëhiromo uëvadeje: I ue'ahë'ohuro bogo ëhuro aho 
sisërë'amo'i a'i dë vövöbajo'ere jioromo rojomoromo suorovë'ohuro ëhuro aho God-are 
nuniroho sisërë'amaje höjo. 
21 Uehoro sisëhuro dë vövöbajo'ere jioromo rojomego ëhuro öëro jijihanovoruomaje höjo. 
Vajiohëro ujuohoruomaje höjo. Ae muo'amoruomaje höjo. 
22 Goho'amoruomaje höjo. A jabesiroho ujuohoniëhi'i ganiganimoruomaje höjo. Mu sisë rabe 
rabe vaeruomaje höjo. Ae gö sarerëmiruomaje höjo. A nunire javoji'e muoho vaeruomaje 
höjo. A jabesi mu mahuni dë vörönëgaje höjo. A jabesi ihoho ijumoruomaje höjo. Sivue 
uehorovoromo jabesi ihoho döro bamoruomaje höjo. Simane sisë'i uehorovoruomaje höjo. 
23 Ëhi jië'e uehoro sisë aho'obëhe dë vövöbajo'ere jioromo rojomoromo suorovajohuro ëhuro 
aho God-are nunire sisërë'amaje höjo. 
 
9.2-8  
Iesuare nu ano'ehu ajivoromo gorosovade jöhoje. 
2 Ëhi'oromo majae aho'obëhe övo gö mine övo göre gemu barëjamu Iesuro Peter James 
John ëhi söromo dahoru ëgobövire ajiomoromo jabesi sivue hahagu raromareje. 
Raromoromo ë ijorajoho jaburo gavareje Iesuare sino haho'e gorosovoromo 
3 niögoho ajivo avohamu. Sa'are raromarue aribövioho noro niöge u'o'ibejo bogo ëhioho 
ajivo'ibejo. Iesuare niögohuro ëhi ajivamu gavareje. 
4 Ëhi ga'i gavareje a mami ae niö'i Elijah'o Moses'o ëma jëvoromo jabu'o Iesu'o jöe 
atoruomamu. 
5 Jöe atamu gëgorovo Peter-ro Iesu uavadeje: Tisa no ave raromaruoho iae mae höjo. 
Uövuego no javu harihe niö'i gemu vae'amarëjo jani gemu Moses-ni gemu Elijah-ni gemu. 
6 Peter-hu ëhi uavade hesi bëhoho Peter James John ëho jaburo sisë maro juhuonirovë'ëro 
jö ma diehi jövo'iröhoho Peter dadivamu ëhuni ëhi jövadeje. 
7 Ëhi jövoromo Iesuare ijorajoho jaburo gavare suehuro Iesumë aegëhamu gagorovo hejareje 
sue uhure uvavamu: Ave aho nasi Harihu mabëhe höjo. Huhu jövaje jöho avoho herëjo. 
8 Ëhi uvamu hejë'i Iesuare ijorajoho jaburo ruaroho numiaroho uheriho'i gavareje Moses'o 
Elijah'o bogojëvo'i Iesuro gemuëro ë jabesi bëhire namijamu. 
 
12.28-31  
God-hu bojamuade jöho diho börömoho jiajoho aehu Iesu ua gavadohoje. 
28 Ëhi uëvamu Jew rajo jögoru öri röjëhijarue ae gemuëro rueromo hejade Iesu'o Sadducee 
ariböviohu'o jö aho'ahamirovamu hejë'i röhu gavade Iesuro jö mae mana majëhijamu 
gagorovo Iesu uavadeje: Na ave jöho ua ga'ië'ajëjo. God-hu bojamuade jögore aho'o 
jio'amajoho di jöhuro jö ioro'ioroho iosirami'amoromo nuniroho höjo. 
 
29 Nuniroho höjamu Iesuro uavadeje: Nunire jö börömoho aveho höjo: Israel ariböviohumë 
ave jöho hehëjo. Bada nosi God hu gemu börömoho höjo. 
30 Jasi dë vövöbajo'e aru'ahe uehore daruge aho'obëhe Bada jasi God ma-hu gemu 
bojaminëjo. 
31 Ë jöho nuniroho höjo. Röhu ë jö hesi bëhiroho aveho höjo. Jaehu jasi arijo'arije 
rajahirovanuëhi jasi ae gemuoho ëhi rajahinëjo. Jögoru ioro'ioroho ë jö niö'ioho bogo 
iosirëmiromo masijoho jio'amo'i ë jö niö'ioho börömo maho jëvajëjo. 

14.10-11  
Judas-hu Iesuni Jew rajo a masijo hiruëmade jöhoje. 
10 Ëhi'amu Iesuare ijoraje 12 röhu gemuëro Judas Iscariot-ro va'oromo priest masijoho 
uëvadeje: Jemë nëgë'oho na Iesu jemesi övore bojëmi'ejöjo. 
11 Bojëmi'ejöjamu hegorovo nimorohoromo uavareje: Iae mae höjo. Ëhi jië'oho no ijo baje 
mana bojami'ejarëjo. Ëhi uavamu hegorovo Judas-ro öre nahadeje Iesu jabesi övore 
bojëmi'iröhëro. 
 
14.44-46  
44 Röhu urimë'i ë sareri'e aho Judas-ro ë aribövioho uëvadeje: Ga'irarije naro di aho 
dudöhamu gavë'oho uvorëjo: Iae Iesu höromo guduamoromo hu'iraeromo avoho muebebe 
va'orëjo. 
 
45 Judas-ro ëhi uëvë'ëro huro rueromo ma-burëro ro Iesu jejamiromo Bada uavë'i 
dudöhadeje. 
46 Dudöhamu gavë'i ë ariböviohuro Iesu guduamareje. 
 
15.6-15  
Iesu anego guomojöro Pilate-hu uëvade jöhoje. 
6 Röhu God-hu Vörö Tugohade Sörö maja rovë'iroho savoji gagore raromarue aribövioho di 
aho jiovo nugö'öjöro aehu uvoruomë'oho Pilate-ro ë aho jiovo nugö'önövadeje. 
7 Röhu ae gemu hesi ihe Barabbas savoji gagore hijadeje. Urimë'i sa'are a masijohu'o 
muorovare majaho jiamu ae aho'o sa'are a masijohu'o muorovoromo ae muo'amareje. Ae 
muo'amë'ëro savoji gagore raromareje. Röhu ae gemu Barabbas jiadeje. 
8 Barabbas savoji gagore hijamu amonö gagovoromo riravare aribövioho ae aho'obëhe 
jaburo rueromo Pilate uavareje: Savoji gagore raromaruoho noehu uavego jiovo 
nugö'öjahuanuëhi ëhi ë'onëjo. 
9-10 Ëhi ë'onëjamu Pilate-ro gëromo uvadeje: Iesuare ihoho bövie jië'ego priest masijohuro 
dë vörönëgamu nasi övore bojemijare hö uvoromo uëvadeje: Na jemë nëgajëjo naro Jew rajo 
jemesi a börömoho jiovo nugö'öjöro. 
 
11 Ëhi uëvamu priest masijohuro ae aho'obëhe biririvoromo dinëmijamu hegorovo jaburo 
uvoruomadeje: Iesu vuonugo'i Barabbas jiovo nugö'öjëjo. 
12 Ëhi uvoruomamu hegorovo Pilate-ro uëvadeje: Ëhi jië'oho jemëhu uvarujoho: Jew rajo nosi 
a böröme hö uvaruje ë aho na diehi'o'ejöjo. 
13 Diehi'o'ejöjamu uvoruomadeje: Korosioro anego guomajo. 
14 Guomajamu Pilate-ro uëvadeje: Rabëniajo. Diehi jië'e mu sisë vaejë'e höjo. Vaejë'e 
höjamu ma-darugo ma'e uvo'i arijareje: Korosioro anego guomajo. 
15 Guomajamu hegorovo Pilate-ro ë aribövioho aho'obëhe sanuëmi'i nimamu Barabbas jiovo 
nugö'öjadeje. Barabbas jiovo nugö'ö'i Iesu hisuebijöro uënugoromo uëvadeje: Ave aho 
bava'oromo korosioro anohego guomajo. 
 
15.33-39  
Iesu guomade jöhoje. 
33 Ëhi'amu maja ririre öri ari'e aho'o ramoramovadeje. Ramoramovobe va'ojuvo majae 
huotorovamu gavë'i ajivadeje. 
34 Majae huotorovoromo ajivamu gavë'i Iesuro Jew rajo jabesi jöëro ma-darugo'o uvadeje: 
Eloiajo. Eloiajo. Lema sabaktaniajo. Nosi jöehu huotovë'oho God nasi Böviohajo. God nasi 
Böviohajo. Ja rabëni remo va'ane höjo. 
 
35 Remo va'ane höjamu bëhire riravare a ioro'iorohuro hejare uvavamu: Eloia uvamu heromo 
uarovareje: Ëho hehëjo. Elijah-ni uvajëjo. 
36 Ëhi uarovoromo ae gemuëro tutuvo va'oromo u'uhë'e inömoho barueromo nioga'i'e wine 
jovore ba'amoromo rumorovamu ioromo ijaho viture bijiohoromo Iesu bojami'ië'adeje. 
Bojami'ië'oromo aribövioho uëvadeje: Nadi'ego no gavarëjo Elijah-ro God-arire jioromo ro 
Iesu juvo baruvebijego o bogo. 
 
37 Ëhi uëvamu Iesuro jö'e dadovoromo guomadeje. 

38 Guomamu gavë'i God-are osa börömo ojo göho gagonö jiajoho niögehu tugoharoho 
arorovo ruvebijadeje. 
39 Ëhi'amu muorovo simano vaejaje ahuro Iesuare nuninö namiromo gavade Iesu ëhi'oromo 
guomamu gagorovo uvadeje: Iae mae-ëjo. Ave aho God-are Harihe jiade höjo. 
 
15.42-46  
Iesuare sino munë gagore bamare jöhoje. 
42 Röhu ë majaho bövi bise'o avoho'amarue majae jiadeje nëröho nuhoromo God 
rajahi'iröhëro. Ë majaho garobo'e bamadeje. 
43 Nuho majae rue'ia'amu majae garobo'e bamamu gagorovo Arimathea amo raje ae gemu 
hesi ihe Joseph-ro va'adeje. Hu Jew rajo jabesi a duvahëro jië'ëro Jew rajo a masijo 
ioro'iorohu'o hiromo jöe mevonövadeje. Jöe mevo'ego ae aho'obëhe hesi örire mae 
uehorovonövareje. Röhu ae göehu göehu ë'aruëhi hu'o ëhi muebejë'e hijadeje God-ro ro 
böröme namiromo aho'obëhe muebejëvoröhego. Joseph ëhi jië'e ae jiadeje. Ëhi jië'e aëro 
jië'ëro huro biririvoromo va'oromo Pilate uavadeje: Uevego na Iesuare sinoho bae'iröjo. 
44 Iesuare sinoho bae'iröjamu Pilate-ro tiöromo uvadeje: Iesu diehi'oromo ma-burëroho 
guomade höjo. Ëhi uvoromo jöe nugö'öjamu Iesu muebejade muorovo ahuro rovadeje. 
Rovamu Pilate-ro uavadeje: Na Iesu mami'e guomë'e höjo. 
45 Guomë'e höjamu ruehuro uavadeje: Iae guomë'e höjamu hegorovo Joseph uavadeje: 
Jaehu Iesuare sino baejë'oho iae mae höjo. 
46 Iae mae höjamu Joseph-ro va'oromo niögu mabëhe imoromo guomë'e sinoho 
baruvebiromo niögohuro numadeje. Niögohuro numoromo munë ubuvarire ë bamadeje. 
Bamoromo munë höhö barueromo ojoho tugohadeje. 
 
16.1-7          
Iesuhu ri'öjade jöhoje. 
1 Iae Jew rajo jabesi nuho majaho barëjadeje. Jew rajo jabesi nuho majaho barëjamu Mary 
Magdalene o Mary göho James-are vëmoho o Salome ëho jaburo va'oromo ridi'e osoho 
imareje va'oromo Iesuare sinore otehoröhëro. 
2 Imë'ëro hura börömore sue'o majae rojomamu gagorovo ri'öromo Iesuare sino bamarire 
va'areje. 
3 Va'ë'i uarovareje: Raro ojo tugohare munëho rori'o höhö baejahuo va'a'ajëjo. 
4 Ëhi uarovoromo avoho ga'i gavareje mami'e rori'o bava'ë'e jiamu. Röhu ë munëho böröme 
jiadeje. 
5 Bava'ë'e jiamu gagoro va'o munë gagore rumo va'oromo gavareje rue jabesi övo manö a i'e 
ajivë'e niögu ba'amë'oho ë hijamu. Hijamu gagorovo jiodudu'iraejareje. 
 
6 Jiodudu'iraejamu gagorovo ruehuro uëvadeje: Nadi jiodudu'iraehëjo. Nazareth rajo ae Iesu 
korosire anamu guomade a hesi sinoho jemë naharujëjo. Hu aveho bogohöjo. Guomoromo 
ri'öjë'e höjo. Hesi sino bamare sionoho gahëjo. 
7 Garomo va'oromo Peter'o Iesuare ijorajo ioro'iorohu'o uërëjo: Iesuro urimo Galilee va'iramu 
mami'e uëvadire jemë ë ijore va'oromo ga'a'arujë uërëjo. 
 
16.15-16  
15 Ëhi birëgonugoromo uëvadeje: Sa'ae dinö'e dinö'e va'oromo nasi jö maho ae aho'obëhe 
majëhi barërëjo. 
16 Ae rahu mae uehorovoromo bapataeto vaejë'oho God-ro baejëvoromo manö 
bamëvo'ajëjo. Ae rahu bogo ma uehorovë'oho God-ro uë'a'ajëjo: Jemë sisë jëvaje öri sisënö 
va'ohëjo. 
 
16.19-20  
19 Bada Iesuro ëhi jië'e jöho majëhiromo God-ro hu ajamamu huro ö'idöre ajiomoromo God-
are övo manö hijadeje. 
20 God-are övo manö hijamu hesi ariböviohuro va'oromo jöho majëhibe dinö'e dinö'e 
jijihonövareje. Majëhibe jijiho'ego Badaro jabu'o bimuvoromo muoho ajëmi'ego bogo gavarue 
darugo'e muoho vaenövareje aëro ëho garomo jabesi jöho mae uehorovo'iröhego. Ëhi'areje. 
Ahia mino'e.  
 


